
IL-KARTA TAL-GĦALLIEMA 
 

 

1A: Il-Qari Mgħajjat: It-Test Letterarju                             2 minuti / 5 marki 
 

L-eżaminatur jagħżel biċċa mis-silta u jistieden lill-istudent/a  j/taqraha. 

 
Is-silta:  Id-driller bil-ħsara 

 
Ċempel il-bieb. Mar jiftaħ Robert għax missieru kien mehdi mal-qsari fil-ġnien. Kien 

Pawlu l-bajjad. 

“Mur staqsi ftit lil missierek jekk jistax jislifni d-driller.” 

Robert mar jiġri fil-ġnien u qal lil missieru. 

“Eh iva?! U dan kif sar jaf li għandi driller tal-elettriku? Insomma, mur għidlu li ma 

nistax nislifhulu għax bil-ħsara.” 

Pawlu tfantas għar-risposta ta’ Robert u kellu jitlaq b’idu f’idu. Nofs siegħa wara reġa’ 

ħabbat il-bieb u did-darba kien is-Sur Micallef. 

“Robert għal li jista’ jkun ma tistax tgħid lill-papà jislifni ftit id-driller hux?” Robert 

mal-ewwel qallu li d-driller bil-ħsara. 

Kif kienu waqt l-ikel missier Robert beda jgerger ma’ martu: 

“Tassew kemm hawn min hu wiċċu tost. Mur isilfu d-driller ħej! Mela l-għodda tislifha? 

L-oġġett li tislef joħroġ jidħak u jidħol jibki!” 

Robert qallu li kien ġie s-Sur Micallef għalih ukoll. 

“U int x’għedtlu?” 

“X’ridtni ngħidlu pa? Għedtlu li għidt lil Pawlu l-Bajjad: li d-driller kien bil-ħsara.” 

Missieru rrabja u qallu “Għaliex qbadt u għedtlu hekk? Billi nislef id-driller lil Pawlu l-

bajjad mhu se niggwadanja xejn, iżda s-Sur Micallef mod ieħor. Dak dejjem jaqbilli 

nitħabbeb miegħu għax pjaċir ipattihuli. Kieku sliftu d-driller kien jaqbad żewġ pjanti u 

jagħtihomli. Darb’oħra ħaddem moħħok u tkunx prużuntuż!” 

 

(silta addattata minn Stejjer għad-Diskussjoni ta’ Carmel G. Cauchi, 1996) 

1B: Wieġeb il-mistoqsijiet kollha.                                       4 minuti / 5 marki 

  

L-għalliema huma mistennija jistaqsu dawn il-mistoqsijiet dwar is-silta. 

Taħt kull mistoqsija jidhru xi tweġibiet ta’ gwida għall-għalliema iżda aċċetta 

tweġibiet oħra li jagħmlu sens. 

 

1. Minn dak li qrajt, ikkummenta fuq l-attitudni tal-missier ta’ kif iħares lejn 

nies oħra. 
 

Il-missier jara lin-nies mhux bħala ħbieb jew ġirien imma x’jista’ jakkwista għalih minn 

fuqhom. Jgħin lil min jaqbillu għax ipattilu. Lil min ma jista’ jieħu xejn mingħandu, ma jaqdihx 

u ma jżommux ta’ ħabib. 

 

2. Taħseb li rraġuna tajjeb Robert? Għaliex? 
 

IVA, għax emmen lil missieru u ra li kien bil-ħsara għal kulħadd, JEW 

LE, għax imissu ħa l-parir ta’ missieru u staqsa lilu meta ġie s-Sur Micallef. 

 

3. X’tikkummenta dwar il-qawl, “L-oġġett li tislef joħroġ jidħak u jidħol jibki”? 
 

Li bosta drabi l-affarijiet li tislef lil ħaddieħor idumu ma jiġu lura u tbati biex terġa’ 

takkwistahom lura. Xi kultant min jissellef jieħu l-oġġett misluf malajr u jdum ma jirritornah lil 

sidu. 

 

4. X’messaġġ taħseb li ried iwassal l-awtur mill-istorja? 

Li l-ħbiberija ma tħarisx lejn l-uċuħ / li meta tkun trid tagħmel pjaċir ma toqgħodx tqis il-

persuna jekk veru tkun trid tgħin / meta tgħin ma tistenniex ħlas lura u tgħin lil kulħadd u 

mhux lil min taħseb li jista’ jgħinek biss. 
 

5. Li kieku kont fil-pożizzjoni tal-missier, x’kont tagħmel? 
 

Kont immur insib lil Pawlu u niskuża ruħi miegħu u nagħtih id-driller / jew niddeċiedi li ma 

nislef għodda lil ħadd / jew niddeċiedi li nislef u ngħin lil kulħadd bla ma nqis li nakkwista xi 

ħaġa. 

 

 

1Ċ: It-Taħdit: Diskussjoni dwar Tema       4 minuti / 5 marki 

 

Ir-rispett lejn kulħadd mingħajr ma nistenna xejn lura – 

 

L-għalliema huma mistennija jistiednu lill-istudenti jagħmlu taħdita fuq is-suġġett. 

Jistgħu jintużaw dawn il-punti biex jgħinu l-istudenti fl-iżvilupp tat-taħdita. 

 

● X’tifhem b’rispett? Kif tista’ turih lil sħabek? 

● Għandek tgħin dejjem u lil kulħadd jew hemm każi fejn aħjar jekk ma tindaħalx? 

● Kif tistenna li sħabek u dawk ta’ madwarek għandhom jirrispettawk? 

 


